
Saya so unaan ya palapag ya Newsletter na Parokia na San Fabian ya say getma to et say pangi-paamta
ed karaklan no anto ra so nagagawa tan saray programa na Parokia. Ontan met sakey ya pangipa-aamta
tan pangipaliwawa na saray nanduroman doktrina o bangat na Simbaan tayo. Ed sayan newsletter, komon
mas nakabatan, natalusan, nibilay tan nailaban tayo so pananisia tayo.

Say panmutektekan tayo ed sayan issue tan saray manuntumbok iran palapag et nipaakar ed say
Sakramento na Kasal.

Say Sakramento na Kasal

Diad linmabas ya bulan na Hulyo ya anggad
Oktubre 2007, wala ray 39 ya agawan kasal.
Balet, ed sarayan nankasal, 19 labat so angawat
na Sakramento na Kasal! Akin et dakerakel ed
saray Katoliko la natan et mas lablabayen da ni
so manpakasal ed civil nen say pangawat day
sakramento na simbaan? Anto so mabetbet ya

pakakalingoan
na pakan-kabat
na dakerakel ed
saray Katoliko
nipaakar ed say
pandumaan na
say silibrasyon
diad civil tan say
sakramento na
kasal?

Saray tepet tan
ebat.

Father, diad juez kami la nanpakasal ta
anggapo so pidumaan to met lan lamang ed kasal
diad simbaan. Anto so kuan yo, ey?

Unaan, say Simbaan agto bibirbiren ya tua tan peteg
so kasal diad civil lapud saya et aliwan
SAKRAMENTO. Saray sakramento na simbaan et
nanenengneng tan makabaliksan ya tanda na grasya
ya inletneg na Katawan tayon Jesukristo pian say
too et magmaliw a masanto, napaletan so laman nen
Kristo a salanti say Simbaan tan mangiter na dayew
tan galang ed say Dios. Say agnasabsabaan ya grasya
na Dios so onaagos ed sikatayo ran anak to diad
panamegley na saray Sakramento.

Kumadwa, diad civil aliling toy sakey labat a kontrata
o contract so relasyon na sanasawa. Sikato ya so
pinirmaan tan wala ra met so testigo na sayan
pirmaan. Balet, lapud saya et kontrata labat, wala sirin
so pankanawnawa ya saya et naandi tan napaandi.
Tan napaandi yan kontrata no walay ag atoor ed
samay kontrata na saray partido.

Say mangibabaga ya anggapo so pidumaan
na kasal ed civil (juez, munisipio, mayor) tan
diad kasal ed simbaan so nalilingo. Balbaleg
so pandumaan da.

Apat-tak  imay sing-sing sakbay ya isulong nen
asawak ed siak nen ikakasal kami. Natan mapag-
paga ak ampano mansian kami!

Say sing-sing ed kasal et agaylay dakep so kabaliksan
to. Say singsing et simbolo na aroan tan toor (love
and fidelity) na saray sanasawa ed sikaran dua. No
mansian kayo, aliwan lapud samay sing-sing, balet
lapud sengegan ya nanlapud sikayon san-asawa.
Agyo komon lilingwanan so sipanan ya inter yon
nen insulong yo may sing-sing ed sikayon dua:
“Isulong mo yan sing-sing a tanday arok tan toor
kod sika!” ***

Ag ira nepeg ya dakmomoan. Kasalanan so
pagmaliwen a Dios so sakey a kiew. Anggapod

doktrina tan
pananisia tayo so
onya. Idolatry  so
tawag ed saya.
Kanian, siopaman so
m a n g i b a b a g a n
sikatayo ran
Katoliko et
sasambaen tayo ra
so kiew tan semento
et agto natatalusan
so peteg ya bangat
na Simbaan tayo.

Balet, say mas
maong ya tepet: Siopa so ilalaman da rayan talintao
o imahen? Akin et kada baley et walay imahen tan
rebulto nen Jose Rizal ya bibirbiren ya hero tayo?
Ta lapud papagalanan tayo’y Rizal lapud say inter
to para say bansa tayo. Ontan met, akin et isisinop
tayo ra so litrato na saray ateng tayo? Saray inararo
tayod bilay? Lapud papagalangan tayo ra tan
agtayo labay ya nalingwanan so inpanbilay da. Akin
pagmamaliwen tayon Dios iray ateng tayo lapud
wala so litrato o talintao ra? Akin Dios si Rizal ta
walay rebulto to ed amin ya plaza na baley na
Pilipinas? Andi.

Sarayan imahen et ilalaman da labat odino sikara so
man-represent ed saray sasantos ya wala rad tawen.
Ontan met say crucifix tan arum ni ran imahen na

Katawan tayon Jesukristo et mangilalaman ira
na Katawan tayon Jesukristo.

Anggapo ed sikatayon manga-aro ed say atateng
tayo ya manpilatpilat na litrato ra. Odino deral-
deralen to so rebulto nen Jose Rizal ta lapud
papagalangan to! Lapud sirin say kasimpitan,
kamaungan na bilay darayan sasantos, say
talintao da so magmaliw a simbawa na bilay tayo.
Tan sikara so iitday galang tan panangaro, ag ira
balet dakmomoan tan sambaen a singa ra Dios!

Diad sampot: Ingangan na Dios si Moses ya
manggawa na “Kaban na Sipanan” odino “Ark
of the Covenant”. Ingangan na Dios si Moses
ya “manggawa  na duaran kirubin a pinitpit a
balituk” (Ex. 25, 18) Saman a kerubin so sakey ya
talintao o imahen. Ag nayarin sumlangen na Dios
so dilin ganggan to ed si Moses (ya ag
manggawa na antokaman ya talintao).
Inpagawa ya na Dios ed si Moses aliwan lapud
magmaliw irayan kerubin a balon dios na saray
Israelita no ingen sarayan kerubin so
mangipanunot ed saray totoo na say
sanksantosan a kiwawala na Dios so wadmad
“Kaban na Sipanan”.***

Parish Schedule

9-11 November 2007
PREX Class 25
Parish Center

11 November 2007
Actualizing Spiritual Empowerment

Catholic Charismatic Community
Mt. Carmel Chapel

25 November 2007
Solemnity of Christ the King
St. Thomas Aquinas Parish

Mangaldan, Pangasinan

27 November 2007
Fiesta na Virgen Milagrosa

30 November 2007
Priestly Ordination

Rev. Eric Galivo



Balet, diad Simbaan, aliwa labat ya kontrata
no ingen sakey ya covenant so sipanan na

sanasawa. Say
sanasawa lapud say
sipanan dan
mankasakey ira ed
amin a bilay da. Sirin
saya et permanente.
Kanian diad kasal
say sipan na
sanasawa et
“anggad patey”. Say

kabaliksan na covenant et maando ya sipanan:
anggan walay ag atoor, say sipanan so ag
naderal. Say oliran na sayan sipanan et aliling
toy sipanan na Dios tan say too: anggaman
mankasalanan so too, say Dios tooren to so
sipan Tod too. Ag deralen na Dios so
covenant to lapu labat ed say kakulangan o
kasalanan na too.

Kumatlo, aliwan pari so walad arap na
sanasawa ya mamalet na say sipanan  no say
kasal et sakey ya civil. Diad civil, nagawa so
kontrata ed arap na juez, o mayor. Saraya balet
et ag ira aka-awat na sakramento na ordin.
Mangilalaman iray baley, balet aliwan Simbaan.

Diad simbaan, iter na sanasawa so sipanan
da et arap na pari ya mangilalaman na
ulopan na Simbaan, tan diad arap na Dios,
ya ulo na sayan Simbaan.

Father, nayarin unona so kasal mid juez? Ta
anggapo ni so igastos mid kasal na simbaan?

No manpakasal so sanasawa ed Simbaan, saya
la et bibirbiren la na civil odino say gobierno
tayo. (Taliwas iya balet no manpakasal ed juez
o civil: ag bibirbiren na Simbaan so kasal ed
civil ta saya et aliwan sakramento).

Agtayo  komon usaren ya rason so gastosen
no akin et ag manpakasal ed simbaan. Say
mabetbet ya walad liknaan tayo et magastos

so manpakasal lanti ed simbaan. Say kuanko balet,
no labay tayon simple so kasal odino magastos
iya, walad dili tan linawa tayo la. Saray kawes na
bii, saray abay tan ninong tan ninang, say rosas
ya bitbiten tan aka-dekorasyon ed simbaan tan diad
reception, say baleg a ponsia tan say baile antes
tan kasumpal na kasal et anggapo so epekto da ed
say pangawat na grasya tan bendision a manlapud
say Dios a Katawan! Ta say peteg: anggaman
simple labat so silibrasyon, say grasya tan
bendision na Dios lapud saya et sakraminto so ag
mangoman. Aliwan lapud mataba so baboy ya
inparungo odino agaylay dakep na imbitasyon et
mas dakel so grasya tan bendision na Dios. Andi.
Ag mandepende so grasya na
Dios ed kataba na lechon tan
karakep na kawes ya isulong.

No say kasal ed Simbaan et
permanente, akin et wala ra so
mansisian ya aabuloyan na
Simbaan?

Say kasal (diad Simbaan) ya
nagnap, tua tan peteg et ag balot
sarag ya napaandi na anggan
siopan too tan anggan anton
rason, likud labat ed patey.

Balet wala may tatawagen ya Declaration of Nullity
ya manlalapud Simbaan. Say kabaliksan to: walay
ipalapag o declaration a manlapud Simbaan ya diad
gapoy-gapo anggapo so agawan kasal lapud walay
makasengeng ya rason. Bilbilang: nen sikara so
“nankasal” et anggapo nid dugan taon so sakey.
Lapud saya walay kakulangan na saman a “kasal”.
Kanian, ibabaga labat ed sayan declaration ya
anggapo so peteg ya agawan kasal. Diad gapoy-
gapo anggapo so nankasakeyan dan kasal.

Say divorce, ya ag bibirbiren na Simbaan, et sakey
ya solusyon ya legal ed saray peteg ya sanasawa
pian sikara so mansian. Say kabaliksan to: walay
tuan kasal ya agawa, walay peteg ya sipanan. Diad
gapoy-gapo, walay kasal ya asumpal. Diad divorce

sirin, inpansian so san-asawan peteg ya nankasal!
Para say Simbaan, lapud bibirbiren ya tua, peteg
tan nagnap so kasal, ag sarag sirin ya napaandi so
sayan kasal, tan ag pansiayanen so tuan akasal.

Narep so kandila to may asawak nen sikami so
nankasal. Iba-baga ra sikato kuno so unonan
ompatey ed sikamin dua. Tua ta ya, Father?

Diad silibrasyon na kasal, pian mas lalon natalusan
tayo so kabaliksan ton ya, wala ray actions, salita
o bengatla ( a singa kandila, veil o cord, aras tan
sing-sing) ya kaiba na rito tayo. Saraya et simbolo,
odino mangilalaman na tuan kabaliksan na kasal.

Say kandila ya selselan et
sakey met tan ya simbolo. Agko
amta no akin et nagmaliw ya
simbolo na patey so kandilan
narep! Arawi met so puseg tayo
ed samay kandila; ag met aka-
diwit ed laman tayo iraya. Likud
labat no natumba so kandila
insan sikatayo so napo-olan!
Say peteg ya simbolo tan
kabaliksan na kandila ed kasal
et natalusan tayo no
mutektekken tayo may sanka-
unaanan a sakramenton naawat
tayo, say sakramento na
binyag.

Nen sikatayo so abinyagan, walay kandila met ya
sinel-selan. Inkuay pari ed saman: “Awat yo so
SILEW NEN KRISTO!”  Sirin, nen sikatayo so
abinyagan, naawat tayo met so liwawa nen Kristo
ya mandarlang komon ed intiron bilay tayod diad
kapusoan tayo! Saman ya kandila tan say kandilan
asel-selan ed kasal et saksakey so kabaliksan da:
say LIWAWA nen Kristo! Si Kristo komon so walad
kapegleyan na aroan na say san-asawa tan sayan
silew nen Kristo so mangiter na liwawa ed say amin
a bilay na sanasawa. Ag mapaga sirin no naerep so
kandila. Ampan maksil labat so dagem odino
antikey so pabilo na kandila! ***

Tan arum ni ran tepet…

Walay linmad siak ya nantepet. Makakaimis, tan
mankakaluko. Say tepet to: Sikayo ran Katoliko
agyo amta so gagawaen yo. Akin et mangagagawa
kayo na saray imahen tan rebulto. Akin et
sasambaen yo ra so rebulto tan imahen tan
gagawaen yo ran dios-diosan? Sumlang iraya ed
say ganggan na Dios nen inkuanto: “Siak so
Katawan a Dios yo ya angipaway ed sikayod
Egipto ya akaaripenan yo. “Ag mo igagalang iray
arum a diriyos; siak labat so igalang mo. “Ag mo
igagawaay sikan dili na talintao odino antokaman
a kaolibay na bengatlan walad tawen odino walad
tapew na dalin odino bengatlan walad danum diad
dalem na dalin. Ag ka ondadakmomo odino
mangigagalang ed saraya, ta siak, say Katawan a
Dios mo (Ex. 20, 1-5.) (also, Dt. 5, 8-9)

Say ebet ko et ginmapo ed tepet met: Kapatid,
siopa so mangibabaga ya sikamin Katoliko et
sasambaen tan gagawaen mi ran dios-diosan iray
rebulto tan imahen? Ta siopa man so mangibabaga
ya et agto natatalusan so kabaliksan na pananisia
mi tan say dakep na gagawaen mi. (Ag maka-esel
ta say tua, sayan palsa et manlalapud arum a
pananisia, aliwan manlalapud anggad sakey a
Katoliko).

Say ebat: Say ganggan na Dios ed Exodo 20,4-5
nipaakar ed say ag manggawa na talintao o imahen
tan ag iraya dakmomoan et natalusan ed samay
akaunan versikulo na ganggan na Dios: v1" “Ag
mo igagalang iray arum a diriyos; siak labat so
igalang mo.” Sirin sayan ganggan et ibabaga to ya
saksakey so Dios. Kasalanan so mamirbir tan
ondakmomo ed dios-diosan. Kanyan, insebel na
Dios a manggaway imahen pian saya et sambaen.
Say sebel et aliwan say panggaway imahen no
ingen say pansamba tan pandakmomo ed imahen
a pagmaliwen a dios-diosan!

Saray imahen ed simbaan tan diad abong tayo,
saray walad kolintas tayo et anggapoy bilay da.
Sakey labat iran kiew o semento. Siopa met so
walad dugay kanunutan to ya birbiren ton Dios
iraya? Kiew labat ira. Semento labat ira. Aliwa ran
Dios; ag ira sasambaen.

Say kandila nen
abinyagan tayo tan
say kandilan asel-
selan ed kasal et

saksakey so
kabaliksan da: say

LIW AWA nen
Kristo!


